МӘШҺҮР ЖҮСІП  және АУЫЗ ӘДЕБИЕТІ  ҮЛГІЛЕРІ

Асан Қайғы мен Ежен хан
(аңыз)

Асан қайғының шын аты – Хасен хан екен. Өзі нәзіркерде әулие деп айтуға жарарлық екен. Мұның он екі жасар бала күнінде қазақ шүршітке қарайды екен. Шүршітке хан болғанда, Ежен хан деп сөйлейді екен. Ежен хан көшпелі қазақ байдың  баласына:

-Айғырын кісінетпесін! –деп жарлық қылды дейді. 

-Егер  қазақтың даласында жүріп айғыры кісінесе, мұның қорада тұрған бедеулерім құлын тастайды. Айғырын кісінеткен жанның басы айдауда, малы талауда болсын!-депті.

Қазақ жұрты мұны естіп, уайымға түсіп жылады дейді:

-Хайуан малды қалай кісінетпей тұрамыз?!-деп. Сонда Хасен бала:

-Ол үшін уайым жемеңдер. Маған отыз-қырық мерген ертіп беріңдер, отыз-қырық желмая тауып беріңдер. Мен Ежен ханға барып, бұл жарлығын қойдырып, қазаққа бір бостандық алып келейін! –дейді.

Сонан соң жұрт отыз-қырық мерген ертіп берді, отыз-қырық желмая жиып берді. Хасен бала мергендерді жолдас қылып, шүршіттің ханына жөнелді. Шаһардың шетінен кіргеннен «әу»-деп, үріп шыққан итті ата берді дейді. Ит иелері келіп:

-Мұның қалай, жазықсыз итімізді неге қырып келесің? Десе: 
-Біз Елібайдан келе жатқан елшіміз.Не арызың болса, хан
дарыңа айтыңдар. Жауабын хандарыңа берейік. «Елшіге өлім жоқ!»  

дегенді білмейсіңдер ме? –деп, жүре жауап беріпті.

-Ит иелері хандарына ғарыз қылыпты. Хандары:

-Келсін, себебін сұрап тексерерміз,-депті.

Елшілер келіп ханға жолыққан соң:

-Елші болғандарың қалай? Еліміздің итін қырып, жұртты шулатып 
келе жатқандарың қалай?-депті.

Сонда Хасен бала:

-Тақсыр, оның мәнісі бар. Кішкене күнімде әкем қой бақтырды. Далада қой бағып жүргенімде, көп қасқыр келіп қамады. Сонда мен ойдың да, қырдың да итін шақырдым, шаһардың да итін шақырдым, елдің де итін шақырдым, бір ит келіп ара түспеді. Сонда ант ішіп едім: «Ойдың иті сені атармын, қырдың иті сені атармын, елдің иті сені атармын, шаһардың иті сені атармын!»-деп. Сол сертіме жетейін деп, ит біткенді қиратып, атып келе жатқан мән-жайым сол!-дейді.

Онда хан айтты:

-Тентек шіркін, сенің қазақтың мидай сары даласында жүріп айқайлаған дау
сыңды біздің шаһардың иті қайдан естісін?-дейді. 
Хасен бала жауап қайырды:

-Айғыр даусын бие естіген жерден, кісі дауысын ит естімей қоймайды,- дейді.

-Қап, бала мені ұрдың! Мен ұтылдым да, сен ұттың! Қалағаныңды ал! –дейді.

-Қалағанымды берсең,  қазағымды өзіме берсең болады,-дейді.

-Бар, бердім, Қазақ деген жұртқа өзіңді хан сайладым,-дейді.

-Сонан соң: «Хасен хан» атанып қайтты.

Бұл туынды әулеттік мұрағаттағы Мәшһүр Жүсіптің өз жазбасы (2-папка, 10-12 беттер) бойынша әзірленген. Мәтін алғаш рет «Ақиқат» журналында(№7 саны, 79-84 б.) Нартай Жүсіповтың ұсынуымен жарық көрген. Осы мәтіннің көшірмелері кезінде ақынның атқосшысы болып,  оның мұрасын көп жинаған Иманғали Маненов (3-папка, 206 бет) жазбалары бар.

Ақылдың пайдасы

(ертегі)


Ерте уақытта бір патша болыпты. Патшаның әдеті үстіне жабайы киім киіп, жабайы адам болып , шаһарын аралап жүреді екен. Бір күні бір жерде бір адамды көреді. Басына ат басындай алтын, аяғына қой басындай алтын жастап жатыр екен. 

    Патша бұған келіп:

-Сен не ғып жатқан адамсың? –деді.

Ол айтты:

-Мен ақыл сатып, кәсіп етіп жүретін адаммын,-деді.

-Мынау алтындарым сонан жиып алған пұлым,-деді.

-Ендеше маған да бір алтын сатасың ба? –деді патша.

-Сатайын,-деді адам. –Сізге осы ақыл қайырлы болсын,-деп, мынау ақылды береді, сатады: «Не жұмыс , не іс қылсаң, ақылмен, сабырмен артын ойлап істе!» -деген сөзді береді.


Патша бір ділда беріп, алып кетеді. Үйіне келгеннен кейін, үйінің қабырғасына, әрбір ұстайтын орамал, дастарханға сол сияқты неше түрлі нәрселеріне жазып қояды. Бір күні патша шаштаразыға :


-Сен бүгін біздікіне жүріп, менің шашымды алып берші!-деп, шақырып кетеді. Артынан шаштаразы кешікпей келеді. Шаштаразының патшаның шашын алайын деп келе жатқанын біліп, бас уәзірі алдынан қарсы жолығып:


-Патшаның шашын қандай пышақпен аласың?-деді.


Шашатараз өзінің күнде шаша алып жүрген ағаш сапты пышағын көрсетті. Онда уәзірі айтты:


-Сенің ол пышағың патшаның шашын алуға лайық емес. Мә, сен мына пышақпен ал!-деп, уәзір өзінің алтын сапты ұстарасын береді.


Ол алып келеді де, патшаның үйіндегі жазулы тұрған жазуды көріп: «Не іс қылсаң, ойлап істе, - деген сөз дұрыс қой деп, - қой, өзімнің күнде алып жүрген ұстарам лайық болар!» деп, алтын сапты ұстараны былай қояды да, ағаш сапты ұстарамен алады.


 Патша көріп отыр, ойлап отыр: «Бұл маған,  менің шашымды алуға қимағанда енді кімге қияды?! Шашты алып болсын,  шашты алып болған соң , сазайын тарттырармын!» -деп, шашын алып болған соң, бір жасауылын жіберіп, бас алатын жендетін шақыртып алып:


-Шаштаразының  басын ал! – дегенде, шаштаразы: 

-Дат, тақсыр!-деді.


Патша:


-Айт! –деді.


-Айтсам, тақсыр, менің жазығым не, айтып өлтіріңіз!-деді.


Патша:


-Айтсам, екі ұстара әкелдің: алтын сапты, ағаш сапты. Алтын сапты жақсы ұстараңды менің шашымды алуға не себепті қимадың? Жазығың сол!-дегенде:


-Тақсыр, оның себебі қимағаным  емес, себебі бар. Себебін 

айтайын. Алтын сапты ұстара менікі емес. Оны сіздің өзіңіздің бас уәзіріңіз беріп, жаңа осында сіздің шашыңызды алуға келе жатқанымда, алдымнан қарсы жолығып беріп еді: « Патшаның шашына  мына алтын сапты ұстара лайық, осымен ал!»-деп. Мұнда үйіңізге келген соң, сіздің мына жазуыңызды көріп: «Қой, сырын білмеген аттың сыртынан жүрме!» -деген бұрынғылардың мақалы да бар еді, - деп, - күнде көзім көріп, қолыма ұстап үйренген өзімнің ұстарам жақсы болар! –деп, алған себебім сол! –дегенде, патша бір жасауылын жіберіп, уәзірін шақыртып алып, шаштаразыға:


-Мынаның шашын ал, өз ұстарасымен!-деді.


Шаш алып болмай-ақ, уәзірдің табанда жаны шығып кетіпті. Онан кейін патша бағанағы ақыл сатушыны өзіне бас уәзір қылыпты.


Тағы  да патша бір күні шаһар аралап жүрсе , базарда нан сатушы біреудің нанын талап, таласып алып жатады. Патша да бір нанын алып дәмін татып көрсе, наны өте тәтті екен. Патша оған айтады:


-Сен маған үйіңді көрсет. Сенен күнде нан алып тұрайын,-дейді. Ол үйіне патшаны ертіп барып, тамақ жайын аралатып көрсетіп, енді бір үйге алып барса, іші толған адам, бәрі темір көгенмен көгенделіп жатқан. Патшаны да бірге көгендеп салады.  

Патша жоғалады. Уақытында үйіне бармайды.  Патшаның жоғалғанын ешкімге сездірмейді. Ақылды өзіне белгілі ақылы бар: «Артын ойлап іс қылу керек»,-деп, ешкімге сездірмеген, артын ойлап іс қылуды ойлаған. 

Күнде біреуін сойып, майына нан пісіріп, базарға сатады. Бір күні патшаны союға кезек келеді.  Патша жалынып айтады:

-Сен мені сойма, мен саған нан сатқан пайдаңнан артық пайда келтірейін,-дейді. –маған кілем тоқитын құрал тауып бер!- деген соң, басқа бір биік үйге, оңаша  кілем тоқуға қояды. Патша кілемін тоқып бітіреді: өзіне белгілі ақылды қоса тоқып.

-Ақыл белгілі ойлап, іс қылу басқаның әлі келмейді. Осы шаһардың патшасына сат, мың ділдадан кем берме ! –деп айтып жібереді.

Айтқанындай, дәл сатып келеді. Бағанағы бас уәзірі, ақылды уәзірі. Біледі: патшаның тірі екенін , мынаның білетіндігін сезеді де, бұған айтады:

-Үйіңде енді осындай кілемің бар ма? Бар болса тағы аламын!- дейді.

-Бар-деген.

-Ендеше екі есе бағаға артық аламын, үйіңді көрсет!- деп, бір жасауылын қосып жібереді. Артынан жансыз үш жасауылын жіберіп, оның соңынан өзі он жігітпен барып тінтіп қарап, патшаны, басқа көгендеулі адамдардың бәрін тірі тауып, тұтқыннан босатып алады. Патшамен көрісіп жыласып жатыр. Мана жоғарыда патша жоғалған күнде  ақылды уәзірі патшаның жоғалғанын жарияламаған, көпшілікке сездірмеген, артын ойлап іс қылуды ойлаған.

Әлгі кісі өлтіріп, кісі етін сатып пайдаланушыны мойнына темір шынжыр тағып. сүйретіп өлтіріпті.

(Мәшһүр Жүсіп. Қазақ фолклоры. Таңдамалы. 4 том. Павлодар 2006 ж.14-16 беттер.)

       Қанағат туралы жұмбақ 

Бір патша көп қосынды жауға айдады, 

Үш жерден ортасына ту байлады. 

"Алып жүр, түзу бастап, оң жолға!" — деп, 

Біреуін ортасынан хан сайлады.

Патшадан бұйрық алып, сонда ханы, 

Жауына соғыс деген бастады, әні. 

"Табанды айтқан жолдан біз тайдырсақ, 

Түбінде жібермес, —деп, — тұз бен наны!"

Қосынмен жер қайысқан шықты түзге, 

Жетерлік кісі есебі неше жүзге. 

Жетпіс мыңға жетерлік шеру алып, 

Толық боп, аудан, аймақ көрер көзге.

Күн ыстық, әуе айналып жерге түскен, 

Таңсық боп бір жұтым су көкей кескен. 

"Армансыз болар едім, — деп шуласып, - 

Бір ұрттам мөлдір тұнық судан ішсем!"
Жаманнан бөз қалады, жақсыдан—сөз, 

Дүниенің келуі оңай, кетуі тез. 

Бір өзен сарқыраған, саулап аққан, 

Бұларға көлденеңдеп ұшырады кез.

Сонда ханы нөкерге жарлық шашты: — 

Бара сала қоймаңдар суға басты!

Сол судан ішкендерің бізге ере алмай, 

Қаларсың жер бауырлап, құшып тасты.

Судан жеңіл өтесің татпағаның, 

Жақсы ғой жер бауырлап жатпағаның! 

Ішсең судан, өлесің, суға кетіп, 

Ішпегенің—ол суға батпағаның!

Ішемін деп, шөміш пен шелек салма!

Шелек түгіл, тостаған, аяқта алма! 

Ішкеніңмен қанбайсың, тоя алмайсың, 

Айттым, әні, мейлің нан, мейлің нанба!

Жалаңаш қолыңмен ал, бірақ орта,

Қалмайсың соны қылсаң, қаңғып жұртта. 

Сөз тамам, айтқанымды берік ұстаңдар, 

Ішпеген іште, ішкен қалмақ сыртта.

Жаманға, жақсыға да айтылды сөз,

Жаманға — қисық ағаш, жақсыға—тез. 

Құтылсын қайда қашып, жек көргенмен, 

Өзеннен көлденендеп ұшады кез.

Күн ыстық: әуе айналып, шөлдеуі асқан, 

Жалған ғой: біреу тасып, біреу сасқан. 

Ертіс пен Сыр суындай дария тап боп, 

Болар ма: "Ішпеймін!" —деп, мұнан қашқан.

Бет қойып келе жатыр суға қарай, 

Көп болып деуші суға: "Ай, хай, жан-ай!"

Көпте не жоқ: тоқ мейлі, мелшиген бар, 
Татары, татпасы да екі талай.
Бас қойды көбі жұрттың бара сала, 
Жөнелді жанталастар шелек ала.

Біреуі аяқ, біреуі құманменен 

Алып жатыр бөшкелеп құйып және.

Әркім білген жабдығын етіп жатыр, 

Бас қоймаған дін есен өтіп жатыр.
Сүңгіп барып, ішемін дегендері 

Су түбіне көрінбей кетіп жатыр.

Ішкендердің еріні қап-қара боп, 

Аузы-басы көнтиіп, көп жара боп, 

Сіңбіруге келмейді мұршалары, 

Аласұрып қана алмай, жүзқара боп.

Қанша ішкенмен, сусыны қанбас болды, 

Судан басын көтеріп алмас болды. 

Зорланды, ыдыстарын толтыра алмай, 

Ұзап судан ешқайда бармас болды.

Күн-түн ішсе тынбастан, қануы жоқ, 

Қанбадым деп, тоқталып қалуы жоқ. 

Жағасында бұл судың жата бермек, 

Былай басып, бір табан баруы жоқ.

Ішкен жатыр пәлеге әбден қалып, 

Іші өртеніп, өзегі от боп жанып. 

Ішпегендер тып-тыныш жүр, сау-әлемет, 

Ұрттасыпты қолымен бір-бір алып.
Сусындарын қандырып бір алғаны, 

Мейірлерін қандырып шын нанғаны. 

Ыдыстарын толтырып молайтыпты, 

Қанғанынан артылып ол қалғаны.
Қолмен алып ұрттаған хан болыпты, 

Білгендерге бұл сөзім таң болыпты. 

Ханның тілін алумен, татып тойған— 

Санаса үш жүз он үш жан болыпты.

Ішкендер ішіп жатыр әлі жатып, 

Тандайына жабысып, тілі қатып. 

Бұлай судан өтуге бірі ере алмай, 

Қарашығы жоғалып, қалды батып.

Жақсының өзі өлсе де, өлмейді аты, 

Мәшһүрдің жұртқа таныс—жазған хаты.
Өлең деп қарапайым, қапы қалма, 

Құдай сөзі—Құранның переводы(пирауаты)
Редакция тапсырмасы: Құрметті оқырман  қауым,  жұмбақтың шешуін  шешсеңіз, жауабын мектеп мұражайындағы редакция алқасына тапсырыңыз. 

